Республикаын лекарствояс вылӧ донъяс бӧрся колӧ пыр видзӧдны 

Татшӧм тшӧктӧм талун сетіс Коми Республикаса Юралысь Вячеслав Гайзер дінмулӧн Веськӧдлан котырса Веськӧдлысь Владимир Тукмаковкӧд удж кузя аддзысьлігӧн.

«Россияса Президент пуктіс миян водзӧ мог — подувтӧг не кыпӧдны донъяс олӧмлы колана вузӧс, услугаяс да лекарственнӧй препаратъяс вылӧ. Миян республикаын тайӧ уджсӧ котыртӧма быд карын и районын да нуӧдӧны сійӧс власьт органъясысь да общественнӧй организацияясысь петкӧдлысьясӧс кыскӧмӧн. Та вылын сувтны оз позь. Ставсӧ, мый йитӧма социальнӧй тӧдчанлуна вузӧсӧн да услугаясӧн могмӧдӧмкӧд, колӧ пӧртны олӧмӧ. А став сикас токалӧмъяссӧ, сы лыдын лекарственнӧй препаратъяс вылӧ позяна вузалан донысь вылынджык дон индӧмсӧ, колӧ дугӧдны», - шыӧдчис Владимир Тукмаков дорӧ Вячеслав Гайзер.

 В. Тукмаков юӧртіс, мый Сыктывкарын аптекаясын контрольнӧй уджъяс нуӧдігӧн Емва да Печора каръясын лекарствоын могмӧдӧм серти ыджыд торкалӧмъясыс абуӧсь, медикаментъяс вузалӧны ас кадӧ, позьтӧм ыджыд донъяс абуӧсь. Срок нюжӧдӧмӧн рецептъяс серти серпас бӧрся, эскӧдіс республикалӧн Веськӧдлан котырса Веськӧдлысь, видзӧдӧ ачыс.

«Матысса кадӧ кӧсъя ветлыны Воркутаса, Усинскса да Чилимдінса аптекаясӧ, - пасйис Владимир Тукмаков. - Сэк жӧ и аслам вежысьяслы, и министерствоясса да ведомствоясса веськӧдлысьяслы ме тшӧкта пыртны асланыс уджалан графикӧ пункт - прӧверитны республикаса каръясын да районъясын аптекаяс».
Вячеслав Гайзер ошкис Веськӧдлан котырса Веськӧдлысьлысь водзмӧстчӧмсӧ, тӧд вылӧ уськӧдӧмӧн, мый тӧрыт Россияса премьер-министр Дмитрий Медведев кырымаліс шуӧм, мый серти лои вынсьӧдӧма положение сы йылысь, медым лекарственнӧй препаратъяс вылӧ донъясӧн вӧдитчӧм серти, кутшӧмъясӧс пыртӧма олӧмлы быть колана да тӧдчана лекарственнӧй препаратъяс лыддьӧгӧ,  нуӧдны дінмусянь канму контроль. 

«Тайӧ положение збыльмӧдан шӧр инструментыс — абу сӧмын аптекаясын прӧверкаяс нуӧдӧм, но и налӧн удж бӧрся пыр видзӧдӧм. Республикаса Веськӧдлан котырлӧн эм став инструментыс, медым дугӧдны аддзӧм торкалӧмъяссӧ да бырӧдны найӧс, а торкалысьясӧс — кыскыны кывкутӧмӧ», - кывкӧрталіс Коми Республикаса Юралысь.
